
	గీ.	
నయవిశారదు లైనమానవులచేతఁ, దెమల భేధింప రానికార్యములు గలవె

గాన నేనును నావేర్పు కరము నెఱపి, కార్య మీడేర్చుకొంటిని గడిఁది ననుచు.

	వ.	
అని పింగళకునిసమ్ముఖంబునకుం బోయి పగతుండు వీఁడె యుద్ధసన్నద్ధుండై

చనుదెంచుచున్నవాఁడు నీ విప్పుడు మయిమఱచి యుండం దగునె యనిన నతండును

దమనకుండు చెప్పినతెఱంగునఁ గట్టాయితంబై యెదురు చూచుచుండె నంతట

సంజీవకుండును జనుదెంచి మున్ను దనవిన్నచందంబున నున్న పింగళకునివికృతా

కారంబు చూచి వెఱవ కతనిం దాఁకిన బింగళకుండును సంజీవకునిమీఁదికి

లంఘించె నయ్యిరువురకు నన్యోన్యబద్ధామర్షయుద్ధం బుద్ధురగతిం జెల్లుచున్న

సమయంబునం గరటకుండు దమనకున కిట్లనియె భవద్దుర్మంత్రవిలసితం బిట్లుండునే

యని పలికి మఱియును.

	గీ.	
తగిలి సానభేదదానదండములందు, మూఢుఁ డైన సామమునఁ గరంగు

భేదదానదండవాదంబు లెన్నిక, కొఱకుఁ గాని సామగుణము మేలు.

	గీ.	
మొదలఁ గార్యజ్ఞుఁ డగువాఁడు మూఢునందుఁ, జెలఁగి సామప్రయోగంబు సేయవలయు

సామమున నెల్ల పనులును సరవిఁ బొందు, నెన్ని చూచినఁ గీడు లే దెట్టియెడల.

	గీ.	
తలఁప సామభేదదానదండంబులు, భూరికార్యసిద్ధికారణములు

సంఖ్యకొఱకు నయ్యె సరవిఁ దక్కి నయవి, సామముననె సిద్ధి సంభవించు.

	చ.	
నరనుత చంద్రనూత్నకిరణంబులచేత సరోజబాంధవ

స్థిరమహితాతపస్ఫురణచేత, గృపీటసముద్భవప్రభా

పరిణతిచేతఁ బాయనియపారవిరోధిమహాంధకారముల్

విరియు ముహూర్తమాత్రమున విశ్రుతసామవిలాససంపదన్.

	గీ.	
దగిలి సామభేదదానదండములచే, వెలయు నీతి నాల్గువిధము లగుచు

నందులోన దండ మధికపాపముఁ జేయు, నది పరిత్యజించు టర్హవిధము.

	వ.	
కావున మంత్రరహితుం డగుట గర్వం బనంబడు గర్వంబున నాత్మవినాశం బగు

స్వామికిం గొఱగామి సంభవించినయప్పుడు తత్ప్రతీకారం బూహించుట కర్త

వ్యంబు.

	చ.	
కొలది యెఱింగి సంధి యెడఁగూర్పఁగ నేర్చినమంత్రిమంత్రమున్

దొలఁగఁగ సన్నిపాతగతి తోడనె మాన్పినవైద్యువైద్యమున్

జెలఁగి సభాంతరాళములఁ జెప్పికొనం దగుఁగాక యుల్లస

ద్బలుఁ డగువేళ నేయతఁడు పండితవృత్తి వహింపకుండెడున్.

		 ఈ పేజీలో చివరి మార్పు 15 మార్చి 2023న 19:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

